
Inissianik attartortut piffissaq eqqorlugu akiliuteqartartut siunissami attartor-
tunut akiliineq ajortunut akiliussisarnerannik aningaasartuutinullu taakku aki-
linngisaannik akiliisarnerannik pisussaaffeerullugit, inissianik akiliutit aalaja-
ngersarneqartarnerat pillugu maleruagassanut atuuttunut Naalakkersuisut al-
lannguutissaannik siunnersuusiornissaat pillugu Inatsisartuni aalajangiiffigi-
sassatut siunnersuut. 
(Inatsisartunut ilaasortaq Kim Kielsen, Siumut) 
 
 
Inuit Ataqatigiit pingaartipparput inuiaqatigiinni atukkat aamma inuit ataasiakkaat qanoq 
aningaasartuuteqariaasiannut tunngassuteqartut tamarmik misissuiffigineqarnissaat. Atu-
garissaarneq aningaasaannarmik oqimaalutarneqarsinnaanngikkaluartoq ilisimavarput 
nunatsinni inuit atugarissaarnerat aningaasatigut pisussaaffeqarnikkut annertuumik sun-
nersimaneqartoq. 
 
Taamaammat siunnersuut una inatsisartut ataatsimiititaliaanni misissuilluta suleqatigiin-
nissatsinnik periarfissiisoq iluarisimaarparput. Inuit Ataqatigiit pisariaqartipparput iserti-
takitsut, akunnattumik isertitallit aammalu isertitaqqortuut immikkoortillugit akiliussisari-
aqarnermik eqqorneqakulanerpaat kikkuunersut misissuisoqassasoq. 
 
Siunnersuut akuerineqassappat, ullumikkut inimik attartortut akiliinngitsoorsimasut akili-
unneqartarnerat qanoq pissanersoq aamma aamma ineqartut allat akiliisassanngippata 
akiliisussaq alla inissinniartariaqarpoq. 
 
Paasisariaqarparput inuit ukiumut qanoq isertitallit akiliingitsoornissamik eqqukulaneqar-
nerpaajunersut. Siunnersuutip matuma isummerfigineqarnissaa nalorninartooqqunagu pi-
sariaqarmat erseqqissumik paasissallugu ajornartorsiutip inuiaqatigiinni qanoq atugaqar-
tut ajornartorsiuteqarfiginerpaaneraat. 
 
Amma pisariaqartutut isigaarput isumaginninnermi inatsit aqqutigalugu inuit ikiorserne-
qartussat immikkut akiliunneqartussaasut immikkut misissuiffigineqarnissaat. Qulak-
keerneqartariaqarpoq isumaginninnermut inatsit aqqutigalugu ikiorserneqartussat akiliin-
ngitsoornerat ineqartunut allanut akiligassiinermik malitseqartarsimanersoq. 
 
Inuit Ataqatigiit ataatsimiititaliamut kaammattuutigissavarput misissuinerminni ilaatissa-
gaat ajornartorsiut pineqartoq nunatsinni sumi nalaanneqakkajunnerpaajunersoq. 
 
Inuit Ataqatigiit takisuuliornata siunnersuut suleqataaffigissallugu soqutiginartitarput 
ataatsimiititaliami susassaqartumi suliarineqarnissaa inassutigalugu siunnersuutip siul-
lermeerneqarnerani akuerineqassasoq inassutigaarput. 


